Комилöн гöгрöс пас кежлö эштöдасны социальнöй тöдчанлуна пöшти ветымын выль стрöйба.
Коми Республикаса Веськöдлан котырлöн талунъя заседание дырйи видлалiсны, кыдзи стрöитöны да выльмöдöны тайö стрöйбаяссö Коми Республика котыртöмсянь 90 во тыригкежлö.
Коми Республикалы 90 во тыригкежлö медшöр мероприятиеяслöн план серти арталöма кыпöдны да выльмöдны социальнöй тöдчанлуна 48 стрöйба: 12 республиканскöй да 36 муниципальнöй. 2011 во вылö тайö стрöитчöм вылö артавсьö 2 млрд. 718 млн. 719 сюрс шайт. 

Кыдзи висьталö Коми Республикаса архитектура, стрöитчöм да коммунальнöй овмöс министрлысь могъяс збыльмöдысь Игорь Филиппов, талун кежлö 48 объект пиысь график серти эштöдöма 20. На пиысь 3 объект Коми Республикалöн государственнöй могъяс вылö: Улыс Одес посёлокын 100 морт вылö пöрысьяслы да вермытöм йöзлы керка-интернат; Сыктывкарын Коми республиканскöй онкология диспансерлы радиология юкöн да Студенеч посёлокын улыс давлениеа биару провод (1 öчередь). Таысь кындзи, заводитiс уджавны муниципальнöй могъяс вылö 17 объект. Тайö Сыктывкарын да Сосногорскын пöдса 2 исласянiн, 8 лызь база, Изьва сиктын универсальнöй спорт площадка, 3 велöдан учреждение да биаруöн могмöдан 3 объект.

Коми Республикалы 90 во тыригкежлö медшöр мероприятиеяслöн план серти тавося моз тöлысьын помаласны паськöдны Куниб сиктын 100 морт вылö керка-интернат; эштöдасны стрöитны финн-угор этнокультурнöй парклысь медводдза öчередь; Сыктывкарса Краснозатонскöй посёлокын челядьöс 65 №-а видзанiнын узьлан-ворсан корпус; стрöитасны Кöрткерöс районса Важкуа сиктын ичöт школа- челядьöс видзанiн.
Выль велöдчан воын воссяс Сыктывдiн районса Сёська сиктын 115 челядь вылö выль шöр школа. 
Кыдзи пасйис И.Филиппов, во помöдз шуöма эштöдны 24 объект, кодъяс öнi стрöитчан выйынöсь (7 республиканскöй да 17 муниципальнöй).
Коми Республикаса государственнöй могъяс вылö объектъяс лыдын: Мылдiн ккп, Ракпас скп, Краснозатонскöй, В.Максаковка, Выльтыдор посёлокъясса да Сыктывкарын Вöрзавод мкр, Серегов сиктын биару объектъяс; Княжпогост районса Серегов сиктын санаторнöй комплекс (1 пускöвöй комплекс). Сыктывкарын Савин уличаса 81/1 производственнöй здание универсальнöй спорт комплексö выльмöдöм.
Муниципальнöй могъяс вылö объектъяс: Сосногорск, Ухта, Печора каръясын универсальнöй спорт комплексъяс; Чилимдiн районса Трусов сиктын универсальнöй спорт площадка; 8 лызь база: Емдiн районса Микунь карын, Луздор районса Абъячой сиктын, Койгорт сиктын, Княжпогост районса Емва карын, Чилимдiн районса Чилимдiн сиктын; Сыктывкарын шöр поликлиника да 7 велöдчан учреждение Ухта карын, Сыктывкарын, Кöрткерöс, Кулöмдiн, Удора, Сыктывдiн районъясын.
Кыдзи шуис муниципалитетъясса юрнуöдысьяслы Коми Республикаса Юралысьöс Медводдза вежысь Алексей Чернов, лöсьöдöм график торкны оз позь. Стрöитчан уджъяс бöрся видзöдö Коми Республикаса Юралысьöс вежысь Константин Ромаданов. 
